
NG Kerk in Namibië

Die Feldmuis sê...
Leef uit Jesus se opstanding ( Gehoorsaam aan God ( Sorgsaam naby mekaar ( Dien Namibië en Afrika 
’n Weeklikse kommunikasie uit die Sinodale Kantoor, Feldstraat 34, Windhoek

Jaargang 6 – Uitgawe 4/2009 – Woensdag 4 Februarie 2009 – ngkn@iway.na
Staak asb versending van Feldmuis

	Feldmuis-interaktief

Toe val die klip innie bos. Lees Berrie Holtzhausen se bydrae Alle mense is God se mense, of hoe? en praat saam.
Sê wat jy dink – epos na Feldmuis-interaktief of sms na 081 127 1608. 


	Hulle verjaar...
· Esté Burden (Windhoek-Wes): Vrydag 6 Februarie; 081-122-8115; hennie@ngwes.com 
· Richard Becker (Windhoek-Wes): Saterdag 7 Februarie; 081-122-8112; richard@ngwes.com  
· Marietjie Poggenpoel (Otjiwarongo): Sondag 8 Oktober; 067-302012; pgpogg@gmail.com 
· Karin Botha (Tsumeb): Maandag 9 Februarie; Tsumeb; dsbotha@iway.na 

	Windhoek-Wes soek Jeugwerker
Aansoeke vir Windhoek Wes se Jeugwerkerspos sluit Vrydag. Kry selfs op hierdie late uur meer besonderhede by Ds Schalk Pienaar (schalk@ngwes.com)  / Louis Conradie (ems@iway.na of 0811277163)

	Ernst Coetzee nou dominee...

Feldmuis verwelkom graag vir ds Ernst Coetzee (Eros) as die jongste toevoeging (letterlik en figuurlik!) tot die dominees-korps van Namibië. Dit was aangrypend toe Ma Marina Sondag ná die bevestiging met handoplegging simbolies Pa-Willie se toga van sy skouers afhaal en om Ernst s’n hang. Ja, sowaar, 4 uit die 6 ouens wat aan die handoplegging deelgeneem het, het togas aangehad! Wil gedoen wees, nê!?


Sondag Onder die Kameelboom
  TC "Sondag Onder die Kameelboom" \f C \l "1" 
Die saam-praat oor die strategiese plan vir die sinode word Sondag Onder die Kameelboom voortgesit. Hierdie keer fokus die gesprek op die tweede operasionele fokus van die plan: ons verbintenis aan mekaar. Onder die Kameelboom is ‘n inisiatief van die NG Kerk Namibië en saai Sondae om 12:00 op Kanaal 7 uit.
Na inhoud 
Biddag vir Opvoeding en Onderwys – nog wenke TC "Biddag vir Opvoeding en Onderwys – nog wenke" \f C \l "1"  
· Gielie Loubser, PSD: Jeug Suid- en Weskaap

Onderwys is in ’n krisis! Wie sal daaroor stry? Met die oog op die Biddag vir Opvoeding en Onderwys wat komende Sondag in die NG Kerk waargeneem word gee Gielie Loubser lekker praktiese wenke oor wat die kerk se aandeel kan wees aan die oplossing van die onderwys-krisis.
1. Beheerliggaam verkiesings

Vanweë die moedeloosheid met die toestand in skole, word dit toenemend moeilik om ouers te vind wat oor die nodige kennis en vaardighede beskik om op beheerliggame te dien.  Ouers versaak ook hulle taak om vir beheerliggaam verkiesings op te daag.  

(’n Skokkende verhaal): Minstens een geval van ’n skool waarin verreweg die meerderheid leerders bely dat hulle Christene is, het onder hierdie versuim drastiese veranderinge ondergaan.  Die skool het onbeskaamd ’n christelike etos uitgeleef, maar omdat die ouers nie opgedaag het vir die verkiesing nie, is ’n groepering wat hulle beywer het vir die afskaffing van die skool se godsdiensbeleid, tot die beheerliggaam verkies.  Die nuwe beheerliggaam se eerste besluit was om die skool se godsdienbeleid af te skaf!

Kerke moet nou reeds begin om hulle lidmate aan te moedig om hulself verkiesbaar te stel en om aan die verkiesingsproses deel te neem. 

2. Werwing van jongmense vir die onderwysprofessie 

Daar is al by herhaling in die Kerkbode gerapporteer oor die dramatiese tekort aan opvoeders. In die pers was daar ook onlangs artikels wat die dreigende katastrofe bespreek. Die noodsaak dat jongmense aangemoedig moet word om hulself as opvoeders te bekwaam, spreek vir sigself.

3. Die vestiging van ’n waarde gedrewe en etiese gemeenskap 

Die geweld en wangedrag wat ons in openbare skole beleef, is bloot net ’n weerspieëling van dit wat in die gemeenskap aangaan.  Anders gestel: solank die waardes en etiese gedrag van gemeenskappe nie verander nie, sal daar van die onderrig hiervan in skole nie veel tereg kom nie. 

Die gemeente kan ’n reeks/ kursus/ program oor waardes aanbied.  The search Institute in Minneapolis VSA het baie goeie navorsing en programme oor waardes.  Gaan kyk gerus by www.search-institute.org
4. Ondersteuning van skole, beheerliggame en onderwysers

Daar is 'n moedeloosheid onder skool leiers en onderwysers.  Blote voorbidding in ’n personeelkamer sal alreeds ’n groot bydrae maak sonder dat dit ’n groot opoffering verg.  Daar is egter sekerlik veel meer wat gedoen kan word en kerklike leiers kan deur gesprek met skoolhoofde, onderwysers en beheerliggame vasstel welke verdere hulp aan die skool/skole binne hulle gemeentegrense verleen kan word. 
Na inhoud
Alle mense is God se mense, of hoe? TC "Alle mense is God se mense, of hoe?" \f C \l "1" 
· Berrie Holtzhausen (berrie.holtzhausen@gmail.com) 

Probeer jouself indink in die volgende toneel:

 
Jy is ses, miskien sewe, jaar oud. Jy weet nie wat die ergste is: die pyn van jou paar dae oue wonde; die koue in die donker nagte; die stank van jou dooie broers, ma en ander familielede se liggame waardeur jy omring is; die vrees wat jou beetpak elke keer as jy die helikopters WOEP, WOEP , WOEP, WOEP…hoor oor die bouval waarin jy wegkruip; die kanonvuur wat soms verder weg en ander keer asof hier langs jou is nie.

Eendag as jy groot is wonder mense hoekom is jy 'n Jaser Arrafat of 'n Bin Ladin of, as jou vyande gelukkig is, dalk net 'n tweede Nelson Mandela of Muhadma Ghandi. 

 
En dan sê die wêreldleiers dat hulle hul burgers beskerm teen radikalisme en terroriste en dit is jammer as klein Ahmed en sy familie een van die statistieke van die Gasa oorlog geword het. En die Joodse gemeenskap sê dit is jammer dat kinders en vrouens deur Hamas gebruik is as menslike skilde, maar ons kinders het net soveel gely onder die misiele wat die laaste agt jaar vanuit Gasa op kinders en vrouens afgevuur is. En die grootste deel van die Christendom beskou dit as die tekens van die eindtye en wag stilswyend op die einde… 

Maar al hierdie antwoorde en slim redenasies het Ahmed nie warm toegemaak, sy wonde verbind, die donkerte verdryf en sy ma en broers uit die dood laat opstaan nie. IN THE NAME OF GOD, soos Hamas lede skreeu, Jode beweer en Christene stilswyend erken, beteken vir Ahmed die reuk van bloed gemeng met kruit van bomme en brandende witfosfor. Daarom sal hy heelwaarskynlik ook eendag met trots as 'n martelaar sterf.

Kan enige gelowige werklik in God se teenwoordigheid staan en een God-aanvaarbare rede uitdink hoekom Ahmed op die ouderdom van sewe jaar moes ervaar wat hy ervaar het?? Ek daag enige mens op aarde uit om my te oortuig van net een goeie rede waaroor God instemmend sy kop sal knik en aan so 'n mens sal sê: Mooi so, wyse en verstandige kind van My. Net een rede waarmee ek graag vir Ahmed wil gaan oortuig om nie ook eendag al die energie van haat en seer van sy kinderjare in 'n menslike bom vas te vang nie.

Wat kan ons daaraan doen, vra iemand my? Ek dink baie. Deur te begin om te aanvaar dat alle mense God se mense is; en dit uit te leef; en oor te dra aan diegene op wie se lewens ons 'n omkeerbare invloed het. 


Nie snaaks nie dat Jona gevlug het toe hy na sy vyande gestuur is met die boodskap: God is lief vir julle! Gaan lees weer hoe kwaad hy was toe hy vanaf 'n heuwel aanskou het hoedat God sy liefde oor sy (Jona se) vyande laat spoel het. Dalk was Jona die eerste Ahmed van die Midde-ooste, wat soos hy groot geword het, gehoor het: Moenie vergeet wie jou vyande is en wat hulle aan jou gedoen het. Beskerm die res van jou nageslag teen terrorisme leer hulle 'n les. En toe praat God met hom ... Alle mense is my mense, Jona!!!
Na inhoud
Herfsskool vir Aanbidding en Musiek in George TC "Herfsskool vir Aanbidding en Musiek in George" \f C \l "1" 
· Jacques Louw: Voorsitter: Adgo Projekspan Vir Musiek
Tye en omstandighede waarbinne ons lewe het die afgelope dekades drastiese verander.  Daarmee saam het lidmate se persoonlike omstandighede en hulle geestelike behoeftes ook onmiskenbaar verander.  Ook ten opsigte van ons eredienste het lidmate deesdae ander behoeftes as 10 en 20 jaar gelede en die kerk moet hiermee rekening hou. Die veranderde behoeftes van lidmate vandag, eis ook dat ons weer sal moet kyk na die sinvolheid van ’n belangrike saak soos aanbidding in ons eredienste en veral ook na die rol wat sang en musiek daarin speel.  Hoe lyk ons sang en musiek in eredienste?  Bring dit nog lidmate daarby uit om God te ontmoet en Hom met hulle hele hart te aanbid?  Verwoord ons sang en musiek nog die behoeftes van die post-moderne mens om met God te kommunikeer?  Die ADGO se Projekspan vir Musiek, bestaande uit verteenwoordigers van FLAM, VONKK en die SA Kerkorrelistevereniging het die afgelope tyd ernstig hieroor nagedink. Liturge, en kerkmusici vanuit die klassieke en kontemporêre milieu het bymekaar gekom en besef dat die tyd vir “worship wars” verby is en dat ons in ’n nuwe tydvak van ons kerk se geskiedenis staan, met nuwe uitdagings wat ons moet aangryp. 


In Augustus 2008 het die ADGO se Projekspan vir Musiek die eerste Aanbiddingskool in Potchefstroom gehou.  Dit is deur meer as 200 kursusgangers bygewoon. Die kursusgangers het dit  met opgewondenheid as wonderlik en verrykend beskryf.


Nou word die tweede geleentheid bekendgestel: ‘n tweedaagse Herfskool vir Aanbidding en Musiek wat op 17 en 18 April 2009 in George aangebied sal word.  Die nodige inligting is by die Sinodale Kantoor beskikbaar. Die inskrywingsvorms is ook beskikbaar by Ester Steyn  (esters@ngkerk.org.za) tel 012 342 0092 sel 00 27 82 325 4088. Later vanjaar word soortgelyke aanbiddingskole in Bloemfontein (Augustus-maand) en Pretoria (Oktober-maand) beoog.


Predikante kan gerus daarop let dat hierdie Herfskool geakkrediteer is by die VBO Forum en dat dit dus VBO punte werd is. 

Na inhoud
Kerkeenheid: Saam op weg verg méér as reg of weg! TC "Kerkeenheid: Saam op weg verg méér as reg of weg!" \f C \l "1" 
· Jean Oosthuizen, Nuusredakteur, Kerkbode - jean@tydskrifte.co.za  
Die Nederlandse Hervormde Kerk, die Gereformeerde Kerke in Nederland en die Evangelisch-Lutherse Kerk in Nederland het op 1 Mei 2004 ná ’n jare lange moeisame proses verenig om die Protestantse Kerk in Nederland te vorm. Prof Leo Koffeman, dosent in Kerkreg en ekumene aan die Protestantse Teologiese Universiteit in Utrecht was nou gemoeid met dié eenheidsproses. Jean Oosthuizen het met prof Koffeman gesels oor die eenwordingsproses in Nederland en die lesse wat die NG Kerkfamilie daaruit kan leer. Prof Koffeman verduidelik onder meer in die onderhoud breedvoerig hoe die kerke in Nederland die verskille oor belydenisskrifte hanteer het en waarom kerkeenheid vir hom belangrik is. Die volledige onderhoud met prof Koffeman verskyn in die jongste uitgawe van Kerkbode. Lees dit ook HIER op die NG Kerk se webwerf. 

Na inhoud
Bybel-Media – jou bedieningsvennoot TC "Bybel-Media – jou bedieningsvennoot" \f C \l "1" 
· Hans Steyn, Hoof: Bemarking en Fondswerwing - hans@bmedia.co.za
Lees in die jongste Kerkbode

· Kerkleiers pleit vir vreedsame verkiesing. Sowat 30 kerkleiers wat verteenwoordigend is van alle Christene in Suid-Afrika het verlede maand op Stellenbosch vergader om oor verskeie kwessies te beraadslaag. Een van die sake op die agenda was die komende verkiesing in Suid-Afrika. Die kerkleiers sê alle politieke partye moet toesien dat hulle ondersteuners hulle nie skuldig maak aan geweld, intimidasie of enige ander optredes wat ’n vry en regverdige verkiesing kan benadeel nie.
· Kerk eis optrede in Zimbabwe. Volgens die kerkleiers wat verlede maand op Stellenbosch vergader het, het die Suider-Afrikaanse Ontwikkelingsgemeenskap (SADC) sowel as die Suid-Afrikaanse regering met hulle stille diplomasie Zimbabwe se mense in die steek gelaat. Hulle vra dat oudpresident Thabo Mbeki hom finaal sal onttrek van alle samesprekings sodat ’n oplossing vir die krisis gevind kan word.

· Geref Kerke praat gou weer oor vrou. Gereformeerde Kerke in Suid-Afrika hoop om die debat wat nou reeds jare lank in dié kerk gevoer word rondom die vrou se rol so gou moontlik af te handel.

· Die ewigheid bestaan – ons is reeds daar. In die lig van die 200-jarige viering van Charles Darwin, die vader van die sogenaamde evolusieteorie, se geboorte plaas Kerkbode ’n reeks artikels wat met die skepping verband hou. In hierdie artikel bied Gideon Joubert ’n perspektief op tyd en ewigheid.

LIG: Februarie 2009

· Kurt Darren en sy “Beautiful Dunay” lééf die liefde en Chris Chameleon, Pierre en Sandra van Pletzen, Rolanda Marais en Lizz Meiring vertel wat húlle dink die liefde is.

· Glenda Kemp vertel in ’n eksklusiewe onderhoud met LIG van haar nuwe lewe in Christus.

· ’n In diepte-artikel verduidelik die komplekse verhouding tussen ma en seun. Juis omdat gesinne vir LIG so belangrik is.

· Lees ook hoe om te maak met jou kind wat vloek, ’n kind wat vol fiemies is, ’n “glipsie” wat die gesin verras, hoe om te getuig sonder om aanstoot te gee en hoe om die uitgerekte afskeid van Alzheimers, wat so baie gesinne raak, te hanteer.  Koop nou jou LIG - dit sál ’n verskil in jou lewe maak.

Bybel-Media help met kerk se relevansie

Die boek Die Relevansie van die kerk van Willie Jonker (R134.95) het onlangs by Bybel-Media verskyn. Dis die eerste maal dat dié teks van hierdie grootse Suid-Afrikaanse teoloog ooit gepubliseer word.


"Jonker is diep onder die indruk van die kerk se kritieke situasie, maar weier om te aanvaar die kerk uitgedien is. Hy het by geleentheid gesê ’n teoloog is iemand wat aan God en die wêreld ly. In hierdie werk ervaar die leser dié tweeledige passie. Jonker skryf met oor​ga​we en oortuigingskrag oor die kerk se plek in die wêreld – dat relevansie vir die kerk belangrik is, maar nie iets is wat op ’n goedkoop wyse verkry kan word nie.”


Só skryf Danie du Toit oor dié epogmakende boek in 'n resensie wat op 2 Februarie 2009 in Die Burger verskyn het.


“Die relevansie van die kerk is nie afhanklik van sosiale veranderinge nie, maar van die vraag of die kerk die evangelie só kan verkondig, dat mense van elke tyd hulleself en hulle eie nood daarin kan herken en opgeroep kan word tot die hoop wat die evangelie bied.”


Dit is die moeitewerd om die volledige resensie te lees by die volgende adres:

http://www.dieburger.com/Stories/Entertainment/Books/19.0.1262904780.aspx . 

Gemeentehulpmiddels

Jaarboek 2009

Teen dié tyd het al die gemeentes en leraars wat die jaarboek 2009 bestel het, dit ontvang. Diegene wat nog nie die handige hulpmiddel het nie, kan dit dadelik per e-pos bestel by: bestel@bmedia.co.za 

Jeugfokus 

’n Wye verskeidenheid produkte vir junior en senior kategese, kleuter- en kinderkerk en jeugbyeenkomste is beskikbaar. Onthou, jou gemeente-kinders wag vir die LP3, GPS en die splinternuwe JPEG in sy komkommer-koel omslag.

Inligting, Navrae en Diensverskaffing: 
· Skakel + 27 21 8736971
· Of stuur jou bestelling per e-pos na: bestel@bmedia.co.za
· Of koop direk met jou kredietkaart op die webtuiste: www.bybelmedia.co.za
Na inhoud
Teologie in krisis? TC "Teologie in krisis?" \f C \l "1" 
"Die uitdaging vir ons is om te bepaal in welke mate ons in die groter wêreld met die invloede van New Age in die teologie te doene het, en wat ons kan doen om hierdie moontlike probleem aan te spreek.” Aan die woord is  Prof Hoffie Hofmeyr – Voorsitter EVANGELIESE INISIATIEF (kruispad@mweb.co.za) – in ’n briefie waarin hy ’n studiestuk deur prof Dionne Crafford, voormalige adjunk-dekaan en professor en hoof van die Dept Sendingwetenskap by UP, bekend stel. Dit handel oor “Teologie in krisis?” 

Die EI is volgens Hoffie van oortuiging dat iets van die antwoord daarin geleë is om die Waarheid te bly aksentueer en positief ons menings as individue, maar ook as groep te lig om die situasie te bly aanspreek.


Klik hier vir prof Dionne se artikel. 

Na inhoud
Beenmurg-dogter kry webblad TC "Beenmurg-dogter kry webblad" \f C \l "1" 
Feldmuis het vroeër berig oor Laraine Botha wat aan “Severe Combined Immunodeficiency” (SCID) ly en wat dringend ‘n beenmurgoorplanting benodig. 


’n Vriend van die gesin het nou ’n webblad vir Laraine geskep. Blaai gerus op die web na http://www.larainebotha.org/ - en moenie ophou bid vir haar nie!
Na inhoud
Ons bid vir die wêreld TC "Ons bid vir die wêreld" \f C \l "1" 
· Thijs van der Merwe – aan die hand van Patrick Johnson en Jason Mandryk se Operation World
Afghanistan 652,000 vk km ariede bergland met vrugbare valleie. Die strategiese land word die kruispad van Asië genoem. Die outokratiese monargie is in 1973 omvergewerp en met ‘n republiek vervang. Dié word weer in 1978 deur marxistiese kommunistiese staatsgreep omvergewerp. Dié swig op sy beurt voor die Mujahidin rebelle in 1992. Die Taliban neem beheer oor in 2001 en bring ‘n mate van orde na 22 jaar van oorlog. Hulle stel streng Shari'a wetgewing in wat katastrofale gevolge het in die ekonomie en die gemeenskap. Die VN stel sanksie in wat die lewe verder bemoeilik vir jan alleman. Die VSA val Afghanistan in as respons op 9/11 in ‘n soeke na Al Quada-agente en hul leier Osama bin Ladin. Die land is steeds in chaos. Aan die einde van 2001 is ‘n konferensie in Bonn, Duitsland gehou wat ‘n proses vir politieke rekonstruksie ingelui het en in 2004 uitloop op die aanvaarding van ‘n nuwe konstitusie en presidensiële verkiesings. Op 9 Oktiober 2004 word Hamid KARZAI die eerste demokraties verkose president van Afghanistan. Verkiesings vir die parlement volg in 2005 en kort daarna skud ‘n geweldige aardbewing die hooglande op die grens met Pakistan. Duisende laat die lewe. Die Taliban maak ‘n terugkeer en tans is die land in geweld gewikkel waarvoor die einde nog nie in sig is nie. Bevolking: 23,141,000 hoofsaaklik Indo-Iranese mensegroepe (41 groepe) 76%; Turkse mense (12 groepe) 23%; 77 etniese groepe in totaal. Daar is 50 tale; Pushto en Dariis die amptelike tale. Bybel beskikbaar in 4; NT in 5, 4 het skrifgedeeltes. 12% geletterdheid Ekonomie: Die oorlog het dorpe en stede verwoes gelaat. Verwoes deur gif, bomme en landmyne wat steeds ‘n gevaar inhou. Die mees betalende gewas is nou opium. Die land het natuurlike gas, petroleum, steenkool, koper, chromiet, talc, bariete, swael, lood, sink, ystererts, sout, edel en half edelgesteentes. Godsdiens: Daar is steeds geen godsdiensvryheid nie. Islam: 99%; Hindu: 0,3%; Christene 0,01%. 

Tree in vir: * stabiliteit - spanninge tussen vegtende faksies sal lank neem om opgelos te word; * herstel van die land en die ekonomie - alles is deur die oorloë verwoes en word dikwels weer verwoes na dit heropgebou is; * Bid vir die klein groepie gelowige uitlanders - dat hulle getuies sal wees; * Afghanistan is een van die mins-bereikte lande ter wêreld; bid vir deurbrake. * bid vir die mensegroepe: die Pushtuns, oorlogslustige stamme in die Afghaan-Pakistan grensgebiede; die Uzbeks en die Turkmen in die noorde; die Tajiks van die noordooste en stedelike gebiede; die Hazara wat die mees ontvanklike mense is vir die evangelie so ook die Kuchi nomade; Char Animaq, Baloch & Brahui

Na inhoud 

Giggel TC "Giggel" \f C \l "1" 
Ek kyk my vrou op 'n dag so en sê:  "Liefie, toe ons 30 jaar gelede getroud is, het ons 'n goedkoop woonstel en 'n goedkoop kar gehad.  Ons het op 'n sofabed geslaap en na 'n swart en wit TV stel gekyk.  Maar ek het elke aand by 'n vuurwarm brunet in die kooi geklim.  Nou het ons 'n  mooi huis, 'n mooi kar en 'n plasma TV skerm.  Maar ek slaap elke aand by 'n vrou van amper 55.  Ek dink nie jy is besig om jou kant te bring nie."

My vrou is 'n baie redelike mens.  Sy sê toe ek moet gaan en vir my 'n warmbloedige 25-jarige blondine soek.  Dan sal sy wat my vrou is, seker maak dat ek weer in 'n goedkoop woonstel bly, in 'n goedkoop kar ry, op 'n sofabed slaap en na 'n klein swart en wit TV kyk.  Ouer vroue is briljant.  Hulle weet presies hoe om jou middeljare krisis op te los. 
Na inhoud
Met Feldstraat-liefde
Die Feldmuis
Kuier ook op ons webblad 
	Het jy ’n bydrae te maak vir Feldmuis? Praat met hom per epos by Feldmuis-interaktief of sms na 081 127 1608. 

Anonimiteit word gewaarborg vir wie dit verkies.


TEOLOGIE IN KRISIS?

Prof D Crafford (Voormalige adjunk-dekaan en Professor en Hoof van die Dept Sendingwetenskap by UP)

Is die teologie in ‘n krisis gedompel?  

Daar gaan deesdae baie stemme op ten gunste van ‘n New Age-teologie. Dit moet nie verwar word met die liberale teologie van die verlede nie! 

Hierdie is ‘n teologie waar ou sekerhede wegval en waar vrae belangriker is as antwoorde. Dit vervang geloofsekerheid met onsekerheid en geloofsbelydenisse met vrye interpretasies van indiwidue.  Dit verdedig die posisie “duskant sekerheid” en verwelkom die onsekere praat oor God. Mens kan immers oor God nie anders as in onvoltooide terme praat nie. Hierdie teologie is baie skepties oor belydenisse, dogmatiese formuleringe en sogenaamde vaste proposisies. Hierdie teologie verwar gewone kerkmense oneindig. 

Dit gee voor om die taal van jongmense te praat, maar uiteindelik laat dit hulle ook in onsekerheid oor die fondamente waarop hulle waardes gebou moet word. Dit beroof hulle in werklikheid van geloofsankers. In die lig van hierdie teologiese stemme, kom die vraag na vore of daar enige norme is waarmee die waarde van ‘n teologie gemeet kan word? Die New Age antwoord is natuurlik dat daar geen geldige norme is waaraan enige waarheid gemeet kan word nie. Die rede hiervoor is dat waarheid veelkantig is en daarom altyd relatief.  Dit sou dus dwaas wees om te soek na absolute waarhede. Dit vorm die basis van die onsekerheidsteologie. Is hierdie nou wel ‘n aanvaarbare standpunt?  Daar is bepaalde uitgangspunte waaraan ‘n aanvaarbare teologie sal moet beantwoord. 

Ek noem graag die volgende drie: ‘n geloofsuitgangspunt, heilsuitgangspunt en  historiese uitgangspunt. 

Geloofsuitgangspunt.
Teologie is in wese ‘n geloofswetenskap.  Dit is gebaseer op die geloof dat God bestaan, dat Hy homself geopenbaar het en dat die openbaring die mens in ‘n verhouding van gehoorsaamheid teenoor God wil plaas.  Dit beteken dat die Bybel aanvaar moet word as die geopenbaarde Woord van God en dat geopenbaarde waarhede ten minste geformuleer moet kan word, ten einde as riglyne vir ‘n lewe volgens die wil van God te kan dien. Wanneer die geloof vervang word met die rede en alle wonders bevraagteken word, verskuif die teologie in die rigting van filosofie.  Daar is natuurlik niks verkeerd met filosofie nie, maar dan moet dit erken word vir wat dit is en nie langer pretendeer om teologie te wees nie.

Heilsuitgangspunt.
In die teologie gaan dit ten diepste om God se heil vir die wêreld. Die kern van die heil is die verlossingsplan wat God ingestel het om die verlore mensdom te red.  Die hele Bybel getuig duidelik van God se verlossende werk.  Die hoogtepunt daarvan is die gebeure rondom die persoon van Jesus Christus.  Dit bestaan uit die inkarnasie, lyding en sterwe, opstanding, hemelvaart en wederkoms van Christus.  Die heilsmomente in die Bybel staan vas en dit kan nie gerelativeer word sonder om die verlossingsplan van God te verduister nie.  Die relativisme van die New Age–denke tas die hart van die Evangelie aan en ontneem mense van die goeie nuus wat juis vir hulle bedoel is.

Historiese uitgangspunt

Die teologie is gevorm oor baie eeue se nadenke oor die Woord van God onder leiding van die Heilige Gees.  Die interpretasie van die Woord kan nie losgemaak word van die formuleringe en belydenisse wat oor eeue tot stand gekom het nie.  Die belydenisskrifte van die Kerk moet met erns bejeën word al skram die New Age–teologie doelbewus daarvan weg.  Sodra die teologie van sy historiese wortels losgemaak word, vervlak dit tot subjektiewe en willekeurige interpretasies. Indien enige van bogenoemde perspektiewe ontbreek, kan ernstige vrae gevra word oor die legitimiteit van die soort teologie.

Die feit dat al drie bogenoemde uitgangspunte in die New Age-teologie nie ‘n deurslaggewende rol speel nie, dompel die teologie inderdaad in ‘n krisis. Die krisis bestaan daarin dat alle vorme van teologie wat nie op relativisme gebou is nie, as ouderwets en fundamentalisties getipeer en dus verwerp word. Daar word so hard weggeskram van fundamentele en geformuleerde waarhede, dat alle waarhede oorboord gegooi word en alle sekerhede in onsekerhede verander word.  As daar nie meer oor die wese en wil van God met sekerheid gepraat kan word nie, skep dit inderdaad ‘n krisis vir die mensdom wat dan sonder ankers en norme ‘n onsekere toekoms moet binnegaan. 
Na inhoud 

Die Feldmuis sê…

